
卷二十一

 � 卷二十二

列傳第十一

王弘

王弘，字休元，琅邪临沂人也。曾祖导，晋丞相，祖洽，中领军，父珣，司徒。

弘少好學，以清悟知名。弱冠爲會稽王道子驃騎主簿。珣頗好積聚，財物布在人間，及

薨，弘悉燔券書，一不收責，其餘舊業，悉委諸弟。時內外多難，在喪者皆不得終其哀，

唯弘徵召一無所就。

桓玄克建業，收道子付廷尉，臣吏莫敢瞻送，弘時尚居喪，獨道側拜辭，攀車涕泣，論

者稱焉。

宋武帝召補鎮軍諮議參軍，以功封華容縣五等侯，累遷太尉左長史。從北征，前鋒已平

洛陽，而未遣九錫，弘銜使還都諷朝廷。時劉穆之掌留任，而旨乃從北來，穆之愧懼發

病，遂卒。宋國建，爲尚書僕射掌選，領彭城太守。奏彈世子左衛率謝靈運，爲軍人桂

興淫其嬖妾，靈運殺興棄屍洪流，御史中丞王准之曾不彈舉。武帝答曰：「端右肅正風

軌，誠副所期，自今以爲永制。」於是免靈運官。後遷江州刺史，省賦簡役，百姓安之。

永初元年，以佐命功，封華容縣公。三年入朝，進號衛將軍、開府儀同三司。帝因宴集

曰：「我布衣，始望不至此。」傅亮之徒並撰辭，欲盛稱功德。弘率爾對曰：「此所謂

天命，求之不可得，推之不可去。」時稱其簡舉。

少帝景平二年，徐羨之等謀廢立，召弘入朝。文帝即位，以定策安社稷，進位司空，封

建安郡公，固辭見許。進號車騎大將軍，開府、刺史如故。徐羨之等以廢弑罪，將及誅，

弘以非首謀，且弟曇首又爲上所親委。事將發，密使報弘。羨之既誅，遷侍中、司徒、

揚州刺史、錄尚書事，給班劍三十人。上西征謝晦，與彭城王義康居守，入住中書下省，

引隊仗出入，司徒府權置參軍。元嘉五年春，大旱，弘引咎遜位。先是彭城王義康爲荊

州剌史，鎮江陵，平陸令河南成粲與弘書，誡以盈滿，兼陳彭城王宜入知朝政，竟陵、

衡陽宜出據列藩。弘由是固自陳請。乃降爲衛將軍、開府儀同三司。

六年，弘又上表陳彭城王宜入輔，並求解州，義康由是代弘爲司徒，與之分錄。弘又辭

分錄。弘博練政體，留心庶事，斟酌時宜，毎存優允。與八座丞郎疏曰：「同伍犯法，

無人士不罪之科，然毎至詰謫，輒有請訴。若常垂恩宥，則法廢不行，依事糾責，則物

以爲苦。恐宜更爲其制。」時議多不同，弘以爲：

謂之人士，便無庶人之坐；署爲庶人，輒受人士之罰，不其頗歟？謂人士可不受同伍之

謫，取罪其奴客，庸何傷邪？無奴客，可令輸贖。有修身閭閻，與群小實隔，又或無奴

僮，爲眾所明者，官長二千石便親臨列上，依事遣判。又主守偷五疋，常偷四十疋，並

加大辟。議者咸以爲重。弘以爲：

小吏無知，臨財易昧。或由疏慢，事蹈重科。宜進主守偷十疋，常偷五十疋死，四十疋

降以補兵。至於官長以上，荷蒙榮祿，冒利五疋乃已爲弘，士人至此，何容復加哀矜。

且此輩人士可殺不可謫，謂宜奏聞，決之聖旨。文帝從弘議。弘又上言：「舊制，人年

十三半役，十六全役。今四方無事，應存消息。請以十五至十六爲半丁，十七爲全丁。」

從之。及弟曇首亡，文帝嗟悼不已，見弘流涕歔欷，弘斂容而已。既而彭城王義康言於

帝曰：「曇首既爲家寶，又爲國器，弘情不稱，何也？」帝曰：「賢者意不可度。」其

見體亮如此。

九年進位太保，領中書監，餘如故。其年薨。贈太保、中書監，給節，加羽葆、鼓吹，

增班劍爲六十人。諡曰文昭公，配食武帝廟庭。

弘既人望所宗，造次必存禮法。凡動止施爲及書翰儀體，後人皆依放之，謂爲王太保家

X-GORB Books | zh.wikisource.org | CC BY-SA 4.0 2 / 10



南史/卷21

法。雖曆藩輔，而不營財利，薨亡之後，家無餘業。而輕率少威儀。客有疑其諱者，弘

曰：「家諱與蘇子高同。」性褊隘，人有忤意，輒加詈辱。少嘗摴蒱公城子野舍，及後

當權，有人就弘求縣。此人嘗以蒱戲得罪，弘詰之曰：「君得錢會戲，何用祿爲。」答

曰：「不審公城子野何所在。」弘默然。自領選及當朝總錄，將加榮爵於人者，毎先呵

責譴辱之，然後施行；若美相盼接語欣歡者，必無所諧。人問其故，答曰：「王爵既加

於人，又相撫勞，便成與主分功，此所謂奸以事君者也。若求者絶官敘之分，既無以爲

惠，又不微借顏色，即大成怨府，亦鄙薄所不任。」問者悅伏。子錫嗣。

弘子 錫

錫字寡光，位太子左衛率、江夏內史，高自位遇。太尉江夏王義恭當朝，錫箕踞大坐，

殆無推敬。卒，子僧亮嗣，齊受禪，降爵爲侯。僧亮弟僧衍，位侍中。弘少子僧達。

弘少子 僧達

僧達幼聰敏，弘爲揚州時，僧達六七歲，遇有通訟者，竊覽其辭，謂爲有理。及大訟者

亦進，弘意其小，留左右，僧達爲申理，闇誦不失一句。兄錫質訥乏風采。文帝聞僧達

早慧，召見德陽殿，應對閑敏，上甚知之，妻以臨川王義慶女。

少好學，善屬文，爲太子舍人。坐屬疾而於揚列橋觀鬥鴨，爲有司所糾，原不問。性好

鷹犬，與閭里少年相馳逐，又躬自屠牛。義慶聞之，令周旋沙門慧觀造而觀之，僧達陳

書滿席，與論文義，慧觀酬答不暇，深相稱美。訴家貧求郡，文帝欲以爲秦郡。吏部郎

庾仲文曰：「王弘子既不宜作秦郡，僧達亦不堪蒞人。」乃止。遷太子洗馬，母憂去職。

與兄錫不協。錫罷臨海郡還，送故及奉祿百萬以上，僧達一夕令奴輦取無餘。服闋，爲

宣城太守。性好遊獵，而山郡無事，僧達肆意馳騁，或五日三日方歸，受辭辯訟，多在

獵所。人或逢，不識，問府君所在。僧達且曰：「在近。」其後徙義興。

及元凶弑立，孝武發尋陽，沈慶之謂人曰：「王僧達必來赴義。」人問其所以，慶之曰：

「虜馬飲江，王出赴難，見其在先帝前，議論開張，執意明決，以此言之，其必至也。」

僧達尋至，孝武即以爲長史。及即位，爲尚書右僕射。僧達自負才地，一二年間便望宰

相。嘗答詔曰：「亡父亡祖，司徒司空。」其自負若此。

後爲護軍將軍，不得志，乃求徐州，上不許。固陳，乃以爲吳郡太守。時期歲五遷，彌

不得意。吳郭西台寺多富沙門，僧達求須不稱意，乃遣主簿顧曠率門義劫寺內沙門竺法

瑤得數百萬。荊、江反叛，加僧達置佐領兵。台符聽置千人，而輒立三十隊，隊八十人。

立宅于吳，多役功力，坐免官。後孝武獨召見，傲然了不陳遜，唯張目而視。及出，帝

歎曰：「王僧達非狂如何？乃戴面向天子。」後顏師伯詣之，僧達慨然曰：「大丈夫甯

當玉碎，安可以沒沒求活。」師伯不答，逡巡便退。

初，僧達爲太子洗馬在東宮，愛念軍人朱靈寶，及出爲宣城，靈寶已長。僧達詐列死亡，

寄宣城左永之籍，注以爲子，改名元序。啟文帝以爲武陵國典衛令，又以補竟陵國典書

令，建平國中軍將軍。孝建元年，事發，又加禁錮。表謝言不能因依左右，傾意權貴。

上愈怒。僧達族子確少美姿容，僧達與之私款。確叔父休爲永嘉太守，當將確之郡，僧

達欲逼留之，確知其意，避不往。僧達潛於所住屋後作大坑，欲誘確來別，殺埋之。從

弟僧虔知其謀，禁呵乃止。御史中丞劉瑀奏請收案，上不許。二年，除太常，意尤不悅。

頃之，上表解職，文旨抑揚。侍中何偃以其言不遜，啟付南台，又坐免官。

先是，何尚之致仕，復膺朝命，於宅設八關齋，大集朝士，自行香，次至僧達曰：「願

郎且放鷹犬，勿復遊獵。」僧達答曰：「家養一老狗，放無處去，已復還。」尚之失色。

大明中，以歸順功，封寧陵縣五等侯，累遷中書令。黃門郎路瓊之，太后兄慶之孫也，

宅與僧達門並。嘗盛車服詣僧達，僧達將獵，已改服。瓊之就坐，僧達了不與語，謂曰：

「身昔門下騶人路慶之者，是君何親？」遂焚瓊之所坐床。太后怒，泣涕於帝曰：「我

尚在而人陵之，我死後乞食矣。」帝曰：「瓊之年少，無事詣王僧達門，見辱乃其宜耳。

僧達貴公子，豈可以此加罪乎？」太后又謂帝曰：「我終不與王僧達俱生。」先是，南

彭城蕃縣人高闍、沙門釋曇標、道方等共相誑惑，自言有鬼神龍鳳之瑞，常聞簫鼓音，

與秣陵人藍宏期等謀爲亂，又結殿中將軍苗乞食等起兵攻宮門。事發，凡党與死者數十

人。僧達屢經犯忤，上以爲終無悛心，因高闍事陷之，收付廷尉，於獄賜死。時年三十

六。帝亦以爲恨，謂江夏王義恭曰：「王僧達遂不免死，追思太保餘烈，使人慨然。」

於是詔太保華容文昭公門爵國姻，一不貶絶。

時有蘇寶者名寶生，本寒門，有文義之美，官至南台侍御史、江甯令，坐知高闍謀反，

不即聞啟，亦伏誅。

僧達子道琰，徙新安。元徽中，爲廬陵內史，未至郡，卒。

僧達孫 融

融字元長，少而神明警慧。母臨川太守謝惠宣女，性敦敏，教融書學。博涉有文才，從

叔儉謂人曰：「此兒至四十，名位自然及祖。」舉秀才，累遷太子舍人。以父宦不通，

弱年便欲紹興家業，啟齊武帝求自試，遷秘書丞。從叔儉初有儀同之授，贈儉詩及書，

儉甚奇之，笑謂人曰：「穰侯印詎便可解。」曆丹陽丞，中書郎。

永明末，武帝欲北侵，使毛惠秀畫漢武北伐圖，融因此上疏，開張北侵之議。圖成，上

置琅邪城射堂壁上，遊幸輒觀焉。九年，芳林園禊宴，使融爲曲水詩序，當時稱之。上

以融才辯，使兼主客，接魏使房景高、宋弁。弁見融年少，問：「主客年幾？」融曰：

「五十之年，久踰其半。」景高又云：「在北聞主客曲水詩序勝延年，實願一見。」融

乃示之。後日，宋弁於瑤池堂謂融曰：「昔觀相如封禪，以知漢武之德，今覽王生詩序，

用見齊主之盛。」融曰：「皇家盛明，豈直比蹤漢武，更慚鄙制，無以遠匹相如。」上

以魏所送馬不稱，使融問之曰：「秦西冀北，實多駿驥，而魏之良馬，乃駑不若，將旦

旦信誓，有時而爽，駉駉之牧，遂不能嗣？」宋弁曰：「當是不習地土。」融曰：「周

穆馬跡遍於天下，若騏騮之性，因地而遷，則造父之策，有時而躓。」弁曰：「王主客

何爲勤勤於千里？」融曰：「卿國既異其優劣，聊復相訪，若千里斯至，聖上當駕鼓車。

」弁曰：「向意既須，必不能駕鼓車也。」融曰：「買死馬之骨，亦以郭隗之故。」弁

不能答。

融躁于名利，自恃人地，三十內望爲公輔。初爲司徒法曹，詣王僧佑，因遇沈昭略，未

相識。昭略屢顧盼，謂主人曰：「是何年少？」融殊不平，謂曰：「僕出於扶桑，入于

湯穀，照耀天下，誰雲不知，而卿此問？」昭略云：「不知許事，且食蛤蜊。」融曰：

「物以群分，方以類聚，君長東隅，居然應嗜此族。」其高自標置如此。

及爲中書郎，嘗撫案歎曰：「爲爾寂寂，鄧禹笑人。」行遇朱雀桁開，路人填塞，乃捶

車壁曰：「車中乃可無七尺，車前豈可乏八騶。」

及魏軍動，竟陵王子良于東府募人，板融甯朔將軍、軍主。融文辭捷速，有所造作，援

筆可待，子良特相友好。晚節大習騎馬，招集江西傖楚數百人，並有幹用，融特爲謀主。

武帝病篤暫絶，子良在殿內，太孫未入，融戎服絳衫，於中書省合口斷東宮仗不得進，

欲矯詔立子良。詔草已立，上重蘇，朝事委西昌侯鸞。梁武謂範雲曰：「左手據天下圖，

右手刎其喉，愚夫不爲。主上大漸，國家自有故事，道路籍籍，將有非常之舉，卿聞之

乎？」雲不敢答。俄而帝崩，融乃處分以子良兵禁諸門，西昌侯聞，急馳到雲龍門，不

得進，乃曰：「有敕召我。」仍排而入，奉太孫登殿，命左右扶出子良，指麾音響如鍾，

殿內無不從命。融知不遂，乃釋服還省，歎曰：「公誤我。」

郁林深怨融，即位十餘日，收下廷尉獄。使中丞孔珪倚爲奏曰：「融姿性剛險，立身浮

競，動跡驚群，抗言異類。近塞外微塵，苦求將領，遂招納不逞，扇誘荒傖。狡弄威聲，

專行權利，反復唇齒之間，傾動頰舌之內，威福自己，無所忌憚，誹謗朝政，曆毀王公。

謂己才流，無所推下，事暴遠近，使融依源據答。」融辭曰：「囚實頑蔽，觸行多愆。

但夙忝門素，得奉教君子。爰自總發，迄將立年，州閭鄉党，見許愚慎。過蒙大行皇帝

獎育之恩，又荷文皇帝識擢之重，司徒公賜預士林，安陸王曲垂盼接，前後陳伐虜之計，

亦仰簡先朝。今段犬羊乍擾，令囚草撰符詔。及司徒宣敕招募，同例非一，實以戎事不

小，不敢承教。續蒙軍號，賜使招集，銜敕而行，非敢虛扇。且'張弄威聲'，應有形跡。

'專行權利'，又無贓賄。'反復唇齒之間'，未審悉與誰言？'傾動頰舌之內'，不容都無

主此。自上甘露頌及銀甕啟、三日詩序、接虜使語辭，竭思稱揚，得非誹謗。囚才分本

劣，謬被策用，悚怍之情，夙宵兢惕，自循自省，並愧流言。伏惟明皇臨宇，普天蒙澤，

戊寅赦恩，輕重必宥，百日曠期，始蒙旬日，一介罪身，獨嬰憲劾。」融被收，朋友部

曲，參問北寺，相繼於道；請救於子良，子良不敢救；西昌侯固爭不得。詔于獄賜死，

時年二十七。臨死歎曰：「我若不爲百歲老母，當吐一言。」融意欲指斥帝在東宮時過

失也。先是，太學生會稽魏准，以才學爲融所賞，既欲奉子良，而准鼓成其事。太學生

虞羲、丘國賓竊相謂曰：「竟陵才弱，王中書無斷，敗在眼中矣。」及融誅，召准入舍

人省詰問，遂懼而死，舉體皆青，時人以准膽破。融文集行于時。

從子 微

微字景玄，弘弟光祿大夫孺之子也。少好學，善屬文，工書，兼解音律及醫方卜筮陰陽

數術之事。宋文帝賜以名蓍。初爲始興王友，父憂去職。微素無宦情，服闋，除南平王

鑠右軍諮議參軍，仍爲中書侍郎。時兄遠免官歷年，微歎曰：「我兄無事而屏廢，我何

得而叼忝踰分？」文帝即以遠爲光祿勳。

微爲文好古，言頗抑揚，袁淑見之，謂爲訴屈。吏部尚書江湛舉微爲吏部郎，微確乎不

拔。時論者或云微之見舉，廬江何偃亦參其議。偃慮爲微所咎，與之書自陳。微報書深

言塵外之適。其從弟僧綽宣文帝旨使就職，因留之宿。微妙解天文，知當有大故，獨與

僧綽仰視，謂曰：「此上不欺人，非智者其孰能免之。」遂辭不就。尋有元凶之變。

微常住門屋一間，尋書玩古，遂足不履地。終日端坐，床席皆生塵埃，唯當坐處獨淨。

弟僧謙亦有才譽，爲太子舍人，遇疾，微躬自處療，而僧謙服藥失度，遂卒。深自咎恨，

發病不復自療，哀痛僧謙不能已，以書告靈。僧謙卒後四旬而微終，遺令薄葬，不設車

需旐鼓挽之屬，施五尺床爲靈，二宿便毀，以常所彈琴置床上，何長史偃來，以琴與之。

無子，家人遵之。所著文集傳於世。贈秘書監。

微兄 遠

微兄遠字景舒，位光祿勳。時人謂遠如屏風，屈曲從俗，能蔽風露。言能不乖物理也。

遠子僧佑字胤宗，幼聰悟，叔父微撫其首曰：「兒神明意用，當不作率爾人。」雅爲從

兄儉所重，毎鳴笳列騶到其門候之，僧佑輒稱疾不前。儉曰：「此吾之所望於若人也。」

世皆推儉之愛名德，而重僧佑之不趨勢也。

未弱冠，頻經憂，居喪至孝。服闋，發落略盡，殆不立冠帽。舉秀才，爲驃騎法曹，羸

瘠不堪受命。

雅好博古，善老、莊，不尚繁華。工草隸，善鼓琴，亭然獨立，不交當世。沛國劉瓛聞

風而悅，上書薦之。爲著作佐郎，遷司空祭酒，謝病不與公卿遊。齊高帝謂王儉曰：「

卿從可謂朝隱。」答曰：「臣從非敢妄同高人，直是愛閑多病耳。」經贈儉詩云：「汝

家在市門，我家在南郭；汝家饒賓侶，我家多鳥雀。」儉時聲高一代，賓客填門，僧佑

不爲之屈，時人嘉之。

稍遷晉安王文學，而陳郡袁利爲友，時人以爲妙選。齊武帝數閱武，僧佑獻講武賦，王

儉借觀不與。竟陵王子良聞其工琴，於座取琴進之，不從命。永明末，爲太子中舍人，

在直屬疾，不待對人輒去。中丞沈約彈之云：「肆情運氣，不顧朝典，揚眉闊步，直轡

高驅。」坐贖論。時何點、王思遠之徒請交，並不降意。自天子至於侯伯，未嘗與一人

遊。卒于黃門郎。子籍。

遠子 籍

籍字文海，仕齊爲余杭令，政化如神，善於擿伏，自下莫能欺也。性頗不儉，俄然爲百

姓所訟。又爲錢唐縣，下車布政，咸謂數十年來未之有也。

籍好學，有才氣，爲詩慕謝靈運。至其合也，殆無愧色。時人咸謂康樂之有王籍，如仲

尼之有丘明，老聃之有嚴周。梁天監中，爲輕車湘東王諮議參軍，隨府會稽郡。至若邪

溪賦詩云：「蟬噪林逾靜，鳥鳴山更幽。」劉孺見之，擊節不能已已。以公事免。

及爲中散大夫，彌忽忽不樂，乃至徒行市道，不擇交遊。有時塗中見相識，輒以笠傘覆

面。後爲作唐侯相，小邑寡事，彌不樂，不理縣事。人有訟者，鞭而遣之。未幾而卒。

籍又甚工草書，筆勢遒放，蓋孔琳之流亞也。湘東王集其文爲十卷云。瞻字思範，弘從

孫也。祖柳字休季，位光祿大夫、東亭侯。父猷字世倫，位侍中、光祿大夫。瞻年六歲

從師，時有伎經門過，同業皆出觀，瞻獨不視，習業如初。從父僧達聞而異之，謂其父

猷曰：「大宗不衰，寄之此子。」年十二居父憂，以孝聞。服闋，襲封東亭侯。後頗好

逸遊，爲閭里患，以輕薄稱。及長，折節修士操，涉獵書記，善碁工射。

歷位驃騎將軍王晏長史。晏誅，出爲晉陵太守。潔己爲政，妻子不免饑寒，時號廉平。

王敬則作亂，瞻赴都，敬則經晉陵郡，人多附之。敬則敗，台軍討賊黨，瞻言愚人易動，

不足窮法。齊明帝從之。所全萬數。遷御史中丞。

梁台建，爲侍中、吏部尚書。性率亮，居選部，所舉多行其意。頗嗜酒，毎飲或彌日，

而精神朗贍，不廢簿領。梁武毎稱瞻有三術：射、棋、酒也。卒，諡康侯。子長玄早卒。

弘四弟：虞、柳、孺、曇首。虞字休仲，位廷尉卿。虞子深字景度，有美名，位新安太

守。柳、孺事列於前，曇首別卷。

玄孫 沖

沖字長深，弘玄孫也。祖僧衍，位侍中。父茂璋字胤光，仕梁位給事黃門侍郎。沖母，

梁武帝妹新安公主，卒于齊世。武帝深鍾愛沖，賜爵東安亭侯。累遷侍中，南郡太守。

習于法令，政號平理，雖無赫赫之譽，久而見思。曉音樂，習歌舞，善與人交，貴遊之

中，聲名籍甚。

侯景之亂，元帝承制，沖求解南郡讓王僧辯，並獻女伎十人，以助軍賞。侯景平，授丹

陽尹。魏平江陵，敬帝爲太宰承制，以沖爲左長史。紹泰中，累遷左光祿大夫、尚書左

僕射、開府儀同三司，給扶。

陳武帝受禪，領太子少傅，加特進、左光祿大夫，領丹陽尹，參撰律令。帝以沖前代舊

臣，特申長幼之敬。文帝即位，益加尊重，嘗從幸司空徐度宅，宴筵之上，賜以幾。光

大元年薨，年七十六，贈司空，諡曰元簡。

沖有子三十人，並致通官；第十二子瑒。

沖第十二子 瑒

瑒字子瑛，沈靜有器局，美風儀。梁元帝時，位太子中庶子。陳武帝入輔，以爲司徒左

長史。文帝即位，累遷太子中庶子、散騎常侍、侍中。父沖嘗爲瑒辭領中庶子，文帝顧

沖曰：「所以久留瑒于承華，正欲使太子微有瑒風法耳。」

宣帝即位，曆中書令，吏部尚書。瑒性寬和，務清靜，無所抑揚。遷尚書左僕射，加侍

中，參選事。

瑒居家篤睦，毎歲時饋遺，遍及近親。敦誘諸弟，稟其規訓。卒，贈特進，諡曰光子。

瑒弟 瑜

瑒弟瑜字子珪，亦知名。美容儀。年三十，官至侍中。永定元年使齊，以陳郡袁憲爲副。

齊以王琳故，囚之。齊文宣毎行，載死囚以從，齊人呼曰供禦囚。毎佗怒，則召殺之。

瑜及憲並危殆者數矣，齊僕射楊遵彥毎救護之。天嘉二年還朝，復爲侍中。卒，諡曰貞

子。

論

論曰：語云：「不有君子，其能國乎？」。晉自中原沸騰，介居江左，以一隅之地，抗

衡上國，年移三百，蓋有憑焉。其初諺云：「王與馬，共天下。」蓋王氏人倫之盛，實

始是矣。及夫休元弟兄，並舉棟樑之任，下逮世嗣，無虧文雅之風。其所以簪纓不替，

豈徒然也。僧達倡狂成性，元長躁競不止。

